
Қазақстан Республикасының Бірінші Президенті күніне арналған «Сейфуллин оқулары – 9: жоғарғы
білім және ғылым дамуындағы жаңа бағыт» атты Республикалық ғылыми-теориялық конференция
материалдары = Материалы Республиканской научно- теоретической конференции «Сейфуллинские
чтения – 9: новый вектор развития высшего образования и науки» посвященная дню Первого
Президента Республики Казахстан. – 2013. – Т.1, ч.2 – Б. 268-269

ТҰҚЫТЕКТЕС БАЛЫҚТАРДЫҢ ЭКОЛОГИЯСЫ

Жубаев А.Б.

Жайық өзені тәрізді ірі балықшаруашылық суқоймалардың балық
өнімділігін анықтау және жалпы аулауға болатын көлемін болжаудың балық
саласын дамытуда маңызы зор. Қазіргі кезде көптеген кәсіпшілік дәстүрлі
нысандар мөлшерден тыс аулану жағдайында болып, ал балық аулау қажеттілігі
артқан кезеңде, кәсіпшілік балық қорларының жағдайын, олардың қалыптасуы
мен тұрақты көбеюіне әсер ететін факторларды зерттеу маңызға ие болды.
Мұндай зерттеулер қазіргі балық саласын басқаруда кәсіпшіліктің ағымдық
міндеттері мен оның болашағына байланысты қызығушылықтарының арасында
едәуір салмақты шешімді табуға мүмкіндік береді. Бұл жағдайда құнды
балықтардың жеке түрін қалпына келтіру және сақтау міндеттері маңызды
орында. Бұл балық өнімділігін және кәсіпшілік қорлардың табиғи үздіксіз өсуін
жоғарғы деңгейін ұстап тұруға мүмкіндік береді.

Батыс Қазақстан облысындағы Жайық өзені Жайық- Каспий бассейнінің
кәсіпшілік ауданының бөлігі болып табылады. Мұнда сазан,табан, балпақ балық,
торта, көксерке, ақ балық, қылыш балық, берш, жайын тәрізді құнды
балықтардың кәсіпшілік қорлары бар. Сондай-ақ суқойма Жайық-Каспий су
алабының қорларын қалыптастыру, кәсіпшілік және қалпына келтіру үрдісіне
маңызды рөл атқарады. Себебі, мұнда бекіре тұқымдас және басқа литофильді
(1000 га астам) балықтардың негізгі уылдырықтау ауданы, сондай-ақ жергілікті
балықтардың 5 мың га шамасында уылдырық шашатын алауы бар.

2013 жылы Жайық өзенінің балық өнімділігін зерттеу барысында,
жергілікті ихтиофауна қорында, кәсіпшілік балықтардың келесідей түрлері
көрсетілді: тұқы балық тұқымдастары - сазан, табан, балпақ, қылыш балық,
көкше, ақ балық (жерех).

Сазан (Cyprinus carpio L.). Батыс Қазақстан облысы аумағында, Жайық
өзенінде, соның ішінде орталық ағыстың батыс бөлігінде және төменгі ағыстың
солтүстік бөлігі биотоптарында кең таралған. Бұл көктемгі тасқын кезінде
төменгі ағыста өзен арнасының жайылып, су деңгейінің тұрақсыздығы олардың
уылдырықтауына айтарлықтай кедергі жасамайды. Сондықтан жай
уылдырықтайтын сазан балығына бұл өзен телімдері қолайлы. Айтарлықтай
көшіп қонбайды. Уылдырықтауға қолайсыз жағдай мен қоса сазан балығы
заңсыз және әуесқой балықшылармен де қарқынды аулануда. Бұл сазан
балығының кәсіпшілік қорда санының ұдайы төмендеуіне әкеледі. Жылдар
бойынша сазанның сапалық құрамы 1 кестеде көрсетілген. Орташа кәсіпшілік
ұзындығы 44,7 см, ал орташа салмағы 3070 г. шамасында болды.



Табан (Abramis brama orientalis Berg). БҚО шекарасындағы Жайық
өзенінде саны бойынша жергілікті балықтар арасында кең тараған кәсіпшілік
балықтардың бірі. Айтарлықтай көшіп қонбайды. Қыстан шыққаннан кейін
(қаңтар-ақпан), жергілікті табан балығы өзен сағасы бойымен, локальді биотоп
аумағында, өзеннен шығатын суқоймаларға сәуірдің 1- 3 онкүндігінде
уылдырықтауға шығады. Табан балықтың өзендегі саны тұрақты болғанымен, су
деңгейі төмен болған 2009- 2011 жылдар олардың уылдырықтауына қолайсыз
жағдай жасады және бұл олардың кәсіпшілік қордағы үлесінің төмендеуіне
әкелуі мүмкін.

Балпақ балық (Blicca bjoerkna, L.). Өзен сағасында көпжылдық біркелкі
таралған кәсіпшілік балықтар арасында кең тараған түрлердің бірі.
Уылдырықтау табиғаты табан балығына ұқсас.  Негізгі қорегі жәндіктер
дернәсілдері мен детриттер болып табылады. Сонымен қатар асқазанында
балдыр қалдықтары да байқалады. Санының көп болмауына байланысты, қорегі
жеткілікті. Сазан және табан балығы секілді балпақ балығының да санының
төмендеу қаупі бар. Кәсіпшілік шоғырдың негізін 3-5 жастағы балықтар
құрайды.

Көкше (Abramis ballerus L.). Өзен сағасында көпжылдық біркелкі
мінездемеге ие және кәсіпшілік балықтар арасында кең тараған түрлердің бірі.
Айтарлықтай көшіп, орын аустырмайды. Сәуірдің 1-3 онкүндігінде өзеннен
шығатын суқоймаларға қысқа мерзімді уылдырықтауға шығады. Көкше
балықтың өзендегі саны тұрақсыз және су деңгейі төмен болған 2010- 2012
жылдар олардың уылдырықтауына қолайсыз жағдай жасады және олардың
кәсіпшілік қордағы үлесінің төмендеуіне әкелуі мүмкін.

Қылыш балық (Pelecus cutralus L.). Өзен сағасында көпжылдық біркелкі
сипатқа ие және кәсіпшілік балықтар арасында кең тараған түрлердің бірі.
Айтарлықтай көшіп, орын ауыстырмайды. Мамырдың 3 онкүндігінде және
маусым айының басында өзеннен шығатын жайылмаларға қысқа мерзімді
уылдырықтауға шығады. Өзенде заңсыз және әуесқой балықшылармен
қарқынды аулануына байланысты саны тұрақсыз. Кәсіпшілік түрдің негізін 3-5
жастағы балықтар құрайды. Жыныстық арақатынаста аналық түрлер аз ғана
басымдылыққа ие.

Аққайран (Aspius aspius L.). Өзен сағасында көпжылдық біркелкі сипатқа
ие және кәсіпшілік балықтар арасында кең тараған түрлердің бірі. Айтарлықтай
көшіп, орын аустырмайды. Ерте уылдырықтайтын балық түрлеріне
жататындықтан, cәуірдің 1-2 онкүндігінде өзеннен шығатын суқоймаларға қысқа
мерзімді уылдырықтауға шығады. Өзенде саны көп таралмаған. Кәсіпшілік
түрдің негізін 4-5 жастағы балықтар құрайды. Жыныстық арақатынаста аталық
түрлер аз ғана басымдылыққа ие.

Зерттеулер нәтижелерін қорытындылай келе, Жайық өзеніндегі кәсіпшілік
тұқытектес балықтардың экологиялық жағдайы орташа деген баға берілді.

